
ХАВХАЛАНУЛЛӐ ТУЙӐМ, 
ХӖВЕЛЛӖ УҪӐМЛӐХ 

Ҫӑмӑл мар литературӑра ят илме, тӑван поэзин ылтӑн 
кӗрекинче вырӑн тупса ларма. Мӗншӗн ҫӑмӑл мар? Мӗншӗн 
тесен ҫав кӗрекере пуканӗсене тахҫанах йышӑнса пӗтернӗ. 
«Кунта Айташ е Энтип, Сементер е Афанасьев килмелле-
ха, вӗсене валли вырӑнӗсене хатёр тытар-ха», — тесе тӑман. 
Кӗрекере, тепӗр тесен, ятлӑ та сумлӑ ҫынсем ахалехҫителӗклӗ. 
Курӑр-ха, кам кӑна ҫук унта: авӑ, ларма хӗрӗ пек сӑпайлӑ 
Константин Иванов, юнашарах унӑн юлташӗсем: Николай 
Шупуҫҫынни, Федор Павлов, Тайӑр Тимкки.. . Ҫуммӑнах 
— кӑвар чӗреллӗ Ҫеҫпӗл. Авӑ, тӗрӗллӗ чӑваш кӗпи тӑхӑннӑ 
Шелепи, пурнӑҫӗ тӑршшӗпе тенӗ пекеххурапа шурӑ вылявӗнче 
пурӑнса та чунне пӗр чӗптӗм те сутман Семен Элкер. Речӗпе 
малалла кайсан — пиллӗхлӗ Петӗр Хусанкай, хӑй сӑмахӗн 
вӑй-халне ҫирӗп туйса таракан Ухсай Яккӑвӗ, Александр 
Алка, Стихван Шавлы, Александр Кӑлкан, Алексей Воробьев, 
Алексей Афанасьев, Валентин Урташ, Ваҫлей Давыдов-
Анатри, Георгий Орлов, Георгий Ефимов, Александр Галкин, 
Геннадий Айхи, Николай Исмуков — каҫарӑр, пурне те асӑнса 
пётерме те май ҫук.Пурте чӑваш халӑхӗ чӗре варринче усракан 
ятсем. Мӗнле ҫывхармалла вӗсем патне, вырӑн ыйтма мар, 
сӑмах хушма та пулин мӗнле хӑю ҫитермелле? 

«Ҫӗр пичӗ тӑвӑр-им пире? — тенӗччӗ хӑй вӑхӑтӗнче Лутра 
Пакӑш ялӗнчен тухнӑ вӑрӑм та яштак йӗкӗт, пирӗн хӳхӗм 
поэтӑмӑр Аркадий Лукин. Чӑнах та, ҫутҫанталӑкӑмӑр уҫлӑх 
талккӑшӗпе вӑхӑт вӗҫӗмсӗрлӗхӗ пекех аслӑ иккен. Ӗҫле, 
верен, ҫун, тупта чун пултарулӑхне, сана та асӑрхӗҫ, сана 
та алӑ парӗҫ.Ҫапла ӑшӗнче турӑ панӑ хӗлхемӗ пуррине туйса 
илсе, ҫав хӗлхем йыхравӗпе ӗҫе пикенет пирӗн Порфирий 
Афанасьев, малтан мала уҫӑлса пырать унӑн Тутарстанри Ҫӗнӗ 
Йӗлмелӗ ялӗнчен тухнӑ сукмакӗ, малтан мала ертсе пыратьӑна 

умӗнче кӑлтӑртатса-чупса пыракан ҫӑмхи.Пӗррехинче вал ӑна 
Хусан хулине ҫитерет, унти аслӑ шкулӑн чёлхепе литература 
уйрӑмне вырнаҫтарать.Тӑван сӑмахӑн хиврелӗхӗпе ҫепӗҫлӗхне 
Ҫарӑмсан шывё хӗрринче ёмӗрлӗхех ӑша хывнӑ каччӑ ҫапла 
тӗнче поэзийӗн пахчине кӗрсе каять, унта Дантепе Петрарка, 
Шекспирпа Байрон, Гетепе Мицкевич, Пушкинпа Лермонтов, 
Тютчевпа Есенин сӑвви-поэмисен асамлӑ тыткӑнне лекет, хӑй 
те чунра капланнӑ туйӑмёсене сӑвӑлама тытӑнать.Ҫыракансем 
татах та пур иккен кунта: педагогика институтӗнчех Ренат 
Харис студент, Ульяновск облаҫӗнчи Ҫирӗклӗ Кӳлӗ ялӗнче 
ҫуралса Пӑвара ӳснӗскер, чӑвашла та чиперех калаҫаканскер, 
поэзире питӗ маттур ӗҫлет, Порфирий сӑвӑ ҫырнине те пӗлет, 
унпа час-часахкурнӑҫать.Университетра ав РавильФайзуллин 
ячӗ пысӑк хисепре: тӗнче ҫине хӑй куҫӗпе пӑхнипе, пурнӑҫ 
пулӑмёсене поэзире хӑйне майлӑ сӑнарлӑхпа кӑтартса пама 
ӑнтӑлнипе палӑрса тӑрать вӑл. 

Ҫапла пурнӑҫ ҫӑмхи Афанасьева Хусанти «Хӗрлӗ ялав» 
ятлӑ чӑваш хаҫачӗн редакцине илсе ҫитерет. Пӗрре курать 
те ҫамрӑк поэт кунта ӗҫлекенсене — ӗмӗрлӗхех туслашать 
вӗсемпе. Редактор заместителе Василий Юдин, яваплӑ 
секретарь Константин Петров, Валем Ахун сотрудник, тёрлё 
ҫӗрте вёренекен Юрий Айташ, Анатолий Ерусланов ҫамрӑк 
авторсем, консерватори студенчё Геннадий Максимов хӑйсен 
хавхалануллӑ шухӑш-туйӑмне пёр ҫӗре пӗрлештернӗ иккен 
кунта. Порфирий те ҫапла хаҫат сотрудникне кёрёшет. 

Малтанлӑха редакции кивӗ диванӗ ҫинче пуҫ айне минтер 
вырӑнне хаҫат тёрки хурса выртса тӑрать вал, апачӗ-ҫимӗҫӗ 
те йӗркеллӗ тивӗҫсе пыраймасть-и, тен, анчах ҫыравҫӑсем 
хушшинче пурӑнни, вӗсемпе пёр ӗҫ туни, пирвайхи сӑвӑсем, 
станпа пичетленсе чӑн-чӑн хаҫат анӗ ҫине кӗрсе шӑнӑҫни 
йӗкӗте ҫунатлантарса ярать.Телее, Хусана Шупашкартан чӑваш 
ҫыравҫисем те пырсах тӑраҫҫӗ: Элекҫей Талвир, Александр 
Кӑлкан, Валентин Урташ нихҫан та «Хӗрлӗ ялава» кӗмесӗр 
иртмеҫҫё, унта ӗҫлекенсемпе кашнинчех туслӑн та ӑшпиллён 
калаҫса лараҫҫӗ. 

Пӗррехинче ҫапла, 1961 ҫулта, Тутарстанӑн тёп хулине 
чӑваш писателӗсен пысӑк ушкӑнӗ пырса ҫитет. Ушкӑнра 
— Петӗр Хусанкай, Александр Алка, Стихван Шавлы, 
Илпек Микулайӗ тата ыттисем. Паллах, заводсенче халӑхпа 
тӗл пулнисӗр пуҫне вӗсем, яланхи пекех, Хусанти чӑваш 
ҫыравҫисемпе те курнӑҫаҫҫӗ, вёсен сӑвви-калавне пахалаҫҫӗ, 
чи лайӑххисене Шупашкар хаҫачӗ-журналӗ валли хӑйсемпе 
пӗрле илсе каяҫҫӗ, ырӑ сӗнӳсемпе канашсем параҫҫӗ. 

Каҫхине вара хулари культура керменӗсенчен пӗринче 
чӑваш поэзийён уявӗ пулса иртет.Халӑх — лӑк тулли.Пурте 

чӑн-чӑн поэтсене курасшӑн, вёсен сӑввисене итлесшӗн.Акӑ 
Порфирий Афанасьева сӑмах параҫҫӗ. Студент халӑх умне 
тухать, сӑввине калама пуҫлать.Анчах тӳрех палӑрать: именет 
ҫамрӑк, сасси питӗ вӑтанчӑклӑн тухать. 

— Хӑюллӑрах пул, — хавхалантарать ӑна чӑваш халӑх поэчӗ 
Петӗр Хусанкай. — Сӑвву лайӑх, шӑрантар та шӑрантар! 

Ҫапла пил илет вунтӑххӑрти йӗкӗт чӑваш поэзийӗн ят-
сумлӑ ӑстисенчен. Пил илет те — ӗҫе пикенет. Аслӑ шкул 
хыҫҫӑн пӗр кана ачасене вӗрентет вӑл, хаҫат редакцийӗсенче 
ӗҫлет, Мускавра малалла вӗренсе ӑс пухать, унтан «Хатӗр 
пул» журналӑн, Чӑваш кӗнеке издательствин тёп редакторе 
пулать, пилӗк ҫул хушши Писательсен союзне ертсе пырать, 
мире хӳтӗлекенсен республикӑри Комитечӗн председатель 
заместителӗнче, Чӑвашрадион тӗп редакторӗнче, республикӑри 
пичет енӗпе ӗҫлекен Комитет председателей заместителӗнче 
ӗҫлет.Анчах поэтӑмӑр ҫакна аван ӑнланать: чӑн-чӑн ҫыравҫа 
мӗнле вырӑнта ӗҫленине кура мар, мӗн ҫырнине кура, мӗнле 
ҫырнине кура хаклаҫҫӗ.Афанасьев пултарулӑхне хаклас тесен 
— каламалли сахал мар пирӗн.Унӑн пӗр хӑйне кӑна тивёҫлӗ 
пахалӑхпур.Вӑл — уҫӑмлӑх.Хӑшӗсем кӑйттӑ ансатлӑха уҫӑмлӑх 
теме пӑхаҫҫӗ. Вӑл — урӑх япала, сӑмах, сасӑ е сӑрӑ купинче 
искусство чунӗ-чӗмӗ ҫуккине ҫирӗплетекен хевтесӗрлӗх вал. 
Кунта вара, Порфирий Афанасьев произведенийёсенче, эпир 
пысӑк ӑспа, хавхалануллӑ туйӑмпа ҫиҫсе те ешерсе таракан 
хӗвеллӗ уҫӑмлӑха куратпӑр.Шӑп ҫавнашкал уҫӑмлӑхра улмуҫҫи 
ҫеҫки шуралса-кёренленсе ҫурӑлать, ҫавнашкал сывлӑм сыпнӑ 
уҫӑмлӑхра этем чунё асамлӑ туйӑм ытамне лекет.Ҫав уҫӑмлӑх 
вӑл — талант, шухӑшпа сӑмахӑн ынатлӑ пӗрлӗхӗ, ӑспа туйӑмӑн 
инҫе вӗҫевӗ. Афанасьев пултарулӑхёнче ҫак пархатар пирӗн 
ума поэзире те, прозӑра та, драматургире те, публицистикӑра 
та туллин тухса тӑрать. «Ҫарӑмсан кӗввисем» е «Чун ҫути», 
«Пурӑнатӑп Атӑл хӗрринче» е «Хӗвел хапхи» кӗнекисенчи сӑвӑ-
поэмӑра, «Вучах», «Пурӑн, юрату» кӗнекесенчи калавсемпе 
повеҫёсенче, 1986 ҫулта уйрӑм кӗнекен тухнӑ, ҫав вӑхӑталлах 
академи драма театрӗн сцени ҫинче нумайлӑха вырӑн йышӑннӑ 
«Сан ятупа» сӑвӑлла трагедийӗнче татӑклӑн палӑрать писателен 
хӗрӳ гражданлӑхӗ, чӗлхе ӑсталӑхё, калас сӑмаха меллӗн, 
хиврен, сулӑмлӑн ҫавӑрса калама пӗлни. 

Пурнӑҫ пулӑмӗсене ӳкерсе кӑтартнӑ чухне писатель пирӗн 
хушӑра куллен тӗл пулакан япаласенчех ҫӗннине, шухӑша 
яраканнине тупать, эпир вара, ҫав хайлава вуласа тухнӑ 
хыҫҫӑн, япала е пулӑм ҫине ҫӗнӗ куҫпа пӑхма тытӑнатпӑр, 
ӑна хамӑр шайпа пахалатпӑр, ҫӗнӗ хак пама пикенетпӗр.Ҫакӑ 
пулать те ӗнтӗ вӑл чуна вырӑнтан хускатакан хӑват, тӑван 
сӑмах хӑвачӗ. Курӑр-ха, сӑмахран, кӑмӑла мӗнле тарӑннӑн 

витермелли ҫавра хывать поэтӑмӑр «Ырри кӑна юлать пиртен» 
сӑвӑра: 

Ырри кӑна юлать пиртен, 
Ырри кӑна юлать. 
Ырри атте-аннемёртен, 
Ытти — ютран пулать. 
Атте-анне тивлечёпе 
Ял-йыш сине тухсан 
Атте-анне ятне чипер 
Тытса ҫӳрер ялан. 
Ку кам ачи тесе ыйтсан 
Ку ҫавӑн теччёр-и, 
Ан ҫунтӑр пирӗншӗн нихҫан 
Атте-анне чӗри... 

Унтан сӑвӑҫ чӑваш ырсемӗ умӗнчи яваплӑх ҫинчен, ун 
урлӑ аслӑ Раҫҫей ҫӗрӗ-шывӗ умӗнчи тивёҫ-парӑм ҫинчен 
сӑмах хускатать, мӗн ҫуралса мӗн виличчен чыса тасан 
упраса пурӑнмалли пехиллё шухӑшпа вӗҫлет кун-ҫул юррине. 
Халӑхӑмӑр ятне тивӗҫлӗ сӑмах тупӑнни, сӑмахне кура ҫемми 
ҫаврӑнни, ҫеммине май хӗлӗхӗ е чӗлӗхӗ ӗнерӗнни поэтӑмӑр 
ӑсталӑхӗ ӗмӗртен йӗркеленнӗ аслӑ туйӑм шайӗнче пулнине 
ҫирӗплетет. Ҫакӑ пулатьте ӗнтё вӑл халӑхлӑх палли. 

Ырӑ ят илчӗҫ Порфирий Афанасьев ӑсталанӑ хайлавсем. 
«Чун ҫути» кӗнекери сӑвӑсемпе поэмӑсемшӗн ӑна 1982 ҫултах 
чӑваш ҫамрӑкӗсен Ҫеҫпӗл Мишши ячӗпе хисепленекен 
премине пачӗҫ.1998 ҫулта вара вӑл чӑваш халӑх поэчён хисеплӗ 
ятне тивӗҫрӗ. 1999 ҫулта Пушкӑртстанӑн Фатих Карим ячӗллӗ 
премине, 2001 ҫулта Чӑваш Республикин Патшалӑх премине 
илме пултарчӗ.Сумлӑхне кура вӑл ҫырнисем, чӑвашра анлӑн 
сарӑлнипе пӗрлех, ытти халӑхсенче те палӑрчӗҫ. Мускавра 
вырӑсла, Хусанта тутарла кӗнекесем тухрӗҫ, Киевра — 
украинла, Минскра — белорусла, Бакура — азербайджанла, 
Ӗпхӳре — пушкӑртла, Якутскра — якутла, Йошкар-Олара 
— марилле, Софийӑра — пӑлхарла, Парижра — французла, 
Лондонра — акӑлчанла ҫуллен тенӗ пек пичетленсе пынине 
шута илсен ҫыравҫӑ ӗҫӗ тата туллинрех курӑнать. 

Порфирий Афанасьев чӑваш литературин чи хастар 
хыпарҫисенчен пӗри пулса тӑчӗ. Ӑҫта кӑна ҫитмерӗ вӑл, 
мӗнле кӑна аудиторире тухса калаҫмарӗ пуле. Мускаври 
Лихачев ячӗпе хисепленекен заводра, Ярославльти дизель 
заводӗнче, Чулхулари «Чайка» акционер пӗрлешӗвӗнче, 
Черниговри «Химволокно» комбинатра, Остерти строительство 
техникумӗнче, Белорецкри металлурги комбинатӗнче , 
Ҫыранҫи Чаллӑ хулинчи ҫурт-йӗр комбинатӗнче, Анат Камӑри 
нефтехими комплексӗнче, Кавказри, Балтика тӑрӑхӗнчи ял-

в пос. Черемшан. 2004 г. 

Автограф дорогим землякам. 2005 г. 

хулара, Японири, Китайри, Югославири, Болгарири хуласенче 
тата ытти нумай ҫӗрте ӗҫлекенсем итлерӗҫ унӑн хӗрӳ сассине. 
Ҫӑмӑл мар вал Егор Исаев, Борис Олейник, Василь Зуенок, 
Иван Драч, Аннаберды Агабаев, Имант Зиедонис, Валентин 
Сорокин, Юрий Кузнецов, Виктор Кочетков, Ренат Харис пек 
ҫыравҫӑсем хушшинче чӑваш халӑхӗ ячёпе сумлӑн та танлӑн 
калаҫасси, анчахта пирӗн Афанасьев ҫинчен ҫӗршыври поэзи 
аксакалӗсем Расул Гамзатов та, Мустай Карим та, Сергей 
Михалков та яланах ӑшшӑн асӑннӑ тӑрӑх элчӗмӗр хӑй тивӗҫне 
аван пурнӑҫлани лайӑх курӑнать.Чыс та хисеп ӑна ҫавӑншӑн. 

Ҫӑмӑл мар литературӑра ят илме терӗмӗр эпир сӑмах 
пуҫламӑшӗнче. Паллах, Турӑ пилӗпе ӗҫлекен ҫын нихҫан 
та ят илессине тӗпе хумасть, уншӑн чи малта — яланах ӗҫ. 
Порфирий Афанасьев та ҫавах.Вӑл ҫырнӑ кӗнеке, вӑл каланӑ 
сӑмахтӑван халӑхӑн ячӗпе сумне ҫӗклерӗҫ.Ҫавна кура тӑван 
ҫырулӑх кӗреки те поэта хӑех чыслӑ вырӑна чӗнчӗ. 

Ытарма ҫук илемлӗ тӑванла Тутарстанӑмӑрӑн кӑнтӑр 
еннерехри хутлӑхӗнче юхса выртакан Ҫарӑмсан шывӗн улӑхӗсем 
ҫурхи кунсенче: кӑвак куҫлӑ ӗшпӗл сенкер тӳпене чуп тӑвать, 
шӑнкӑрав курӑкӗ вӑйӑ картинчи сарпикесем пек ретӗн-ретӗн 
вырнаҫнӑ, ҫеҫкери палан теми тавра сырӑннӑ сарпуҫ чечекӗ 
тин тухнӑ чӗпсен сап-сарӑ кӑшӑлӗ евӗрехтуйӑнать.Юнашарах 
— пыл курӑкӗ, утмӑлтурат, ама хупахӗ, пӗтнӗк, матрӳшке... 
Ҫак илемпе ҫак ырлӑха мухтаса ырламан-и-ха пирӗн шеп 
чӗлхеллӗ Шелепимӗр, ҫак ынатлӑхпа ҫунатланман-и тӗнче 
анлӑш-тарӑнӑшне, этем ӗмрин тӑршшӗпе сарлакӑшне чун 
витӗр илсе шухӑш ҫаври тӑвакан аслӑ Хасан Туфан? Шӑпах ҫак 
чечексенчен ҫыхнӑ хитре хушпу е пуҫ кӑшӑлӗ пек куратӑп та эпӗ 
Порфирий Афанасьев пултарулӑхне. Ӑна асамлӑ пахчамӑрти 
вӑйпитти улмуҫҫипе танлаштарсан, ҫутҫанталӑкӑмӑр ҫав 
йывӑҫӑн кашни пӗр тураттине уйрӑм техӗмлӗ те уйрӑм сипетлӗ 
сапан сыпса тӗлӗнтермӗш пуянлӑх туса хунине асӑрханӑ 
пулӑттӑмӑр. Курӑсӑрччӗ паян: йывӑҫӑмӑрӑн кашни турачӗ 
чӑваш сӑмахлӑхӗн пахчине хӑйне евӗр ырӑ сӑн-сӑпат та, тутӑ 
та кӳрет. Шухӑш анлӑшӗнчен тӗлӗнме философилле никӗс 
пур унта, поэзин тухатуллӑ вӑйӗпе киленме — Ивановпа 
Ҫеҫпӗлрен илнӗ танлӑхпа ҫиҫӗмлӗх, проза талккишлӗхӗпе 
паллашма — Илпекпе Уяр кӳнӗ пиҫӗ хевте, драма картине 
кӗме — Павӑл Хветӗрӗпе Уҫӑп Петӗрӗн чун ҫивӗчлӗхӗпе касса 
кӑларнӑ сӑнарсем, пурнӑҫпа сӑмах ӳнерӗ пирки уй пек аслӑн 
уйлама — ӑс виҫев ытамӗн сироткинла тӗплӗхпе пӗтӗмлетнӗ 
очерксемпе статьясем... Ҫакӑ вӑл — пирӗн пӗрлехи пуянлӑх. 
Ӑна кӳрекенӗ, парнелекенӗ — Порфирий Афанасьев ӗҫӗ, 
Порфирий Афанасьев таланчӗ.Тавах ӑна. 

Юрий СЕМЕНТЕР, 
чӑваш халӑх поэчӗ. 

